
Mihaino sy mifady hanina NZh

Ny karemy, fotoanan’ny fibebahana

Ry rahalahy sy anabavy malala,

Karemy dia vanim-potoana anasanny Eglizy, aminny

fitiavan-dreny, antsika hamerenana ho ivon'ny fiainantsika ny
misterinAndriamanitra ka hahazo hery indray ny finoantsika ary tsy hi-
paritaka eo anelanelan’ny tebiteby sy ny fihahakaha-kevitra isanandro ny
fontsika.

Manomboka ny fizorana rehetra aminny lalan'ny fibebahana rehefa
avelantsika hikasika antsika ny Teny sy raisintsika aminny fanahy mane-
try tena Izy. Misy fifandraisany, araka izany, ny TeninAndriamanitra izay
fanomezana sy ny toerana atolotsika andraisana azy ary ny fiovana entiny.
Izany no antony mahatonga ny fizorana aminny karemy ho fotoana tsara
hampandriana sofinaaminny feon'ny Tompo sy hanavaozana ny fanapahan-
kevitra hanaraka an’i Kristy, miaraka Aminy mamakivaky ny lalana miaka-
tra ho any Jerosalema toerana izay hahatanteraka ny misterin’ny fijaliany sy
ny fahafatesany ary ny fitsanganany ho velona.

Mihaino

Amin'ity taona ity dia tiako hisarihana ny saina, voalohany indrindra,
ny maha zava-dehibe ny fanomezana toerana ny Teny amin'ny alalan'ny
fihainoana. Ny fahavononana hihaino manko no famantarana voalohany
maneho ny faniriana te hifandray amin’ny hafa.

Andriamanitra mihitsy, izay naneho ny tenany tamin’i Moizy avy eo
amin’ilay voarohintsilo mirehitra afo no mampiseho fa anisan’ny mam-
piavaka Azy ny fihainoana : «Efa hitako tokoa ny fahorian'ny vahoakako
izay any Ejipta ary henoko ny fitarainany» (Eks 3,7). Ny fihainoana ny an-
tsoantson’ireo ampahoriana no fiantombohanny tantaran’ny fanafahana
izay ampidiranny Tompo an’i Moizy koa eo am-panirahana azy hanokatra

lalam-pamonjena iray ho an’ireo zanany nahetry aminny fanandevozana.

Manatona antsika miaraka amin’ny eritreritra mampiontana ny fony
koa, ankehitriny, ilay Andriamanitra mandray andraikitra. Noho izany, ny
fihainoana ny Teny ao amin’ny litorjia dia mampianatra antsika ho amin’ny
fihainoana marina kokoa ny zava-mitranga: ny Soratra Masina, iray
amin’ireo feo maro tonga eo amin'ny fiainantsika manokana sy eo amin’ny
fiaraha-monina dia manome antsika ny fahafahana hamantatra indray ny
feo miainga avy amin’ny fijaliana sy ny tsy rariny, mba tsy hijanona ho tsisy
valiny izy. Ny miditra ao amin’io fahavononana handray ao anaty io dia mi-
dika hoe mamela ny tena hobeazinAndriamanitra mba hihaino tahaka Azy
hatramin’ny fankatoavana fa eo amin’ny tantaran’ny zanakolombelona, ny
fari-piainan’ny mahantra dia antsoantso mihantsy tsy tapaka ny fiainantsi-
ka, ny fiaraha-monintsika, ny rafitra politika sy toe-karena misy antsika fa
indrindra indrindra ny Eglizy» (Dilexi te, n. 9).

Mifady hanina

Raha fotoana ihainoana ny Karemy, ny fifadian-kanina indray dia fomba
fanao azo tsapain-tanana manomana antsika handray ny TeninAndriama-
nitra. Fomba famolahan-tena efa fanao hatry ny ela ary tsy misy mahasolo
azy aminny lalan’ny fibebahana ny fifadian-kanina. Satria tena miantraika
amin’ny vatana izy, mampiharihary izay tena maha “noana” antsika sy izay
heverintsika ho manan-danja ho amin’ny fivelomantsika. Ilaina izy, araka
izany, mba hahaizana mandanjalanaja sy mandrindra ny “fahazotoana ho-
mana’ (appétits), hahafahana manao andry maso ny hanoanana sy ny heta-
hetan’ny fahamarinana amin’ny fanalana azy ireo aminny famoizana ny zo,
amin’ny fanabeazana azy ireo ka hahatonga azy ho vavaka sy ho andraikitra
manoloana ny namana.

I Md Augustin, miaraka amin’ny fahiratan-tsaina ara-panahy dia mam-
piharihary ny fifanintonana misy eo aminny fotoana ankehitriny sy ny
fahatanterahana hoavy izay diavin'io mpiandry ny fo io, rehefa mandinika
hoe: «mandritra ny fiainana eto an-tany, ny olombelona dia noana sy man-
getaheta ny rariny, fa ho voky izany izy any amin’ny fiainana any ankoatra.
Mivoky tsara amin’io mofo sy sakafo io ny anjely. Fa ny olombelona kosa,
etsy andaniny, dia noana, mirohotra mankany amin’ny filana te ho voky.
Manokatra ny fanahy izany fifanintonana ao amin’ny faniriana izany, ary
mampitombo ny fahafahany” (Md Augustin, Ny ilana ny fifadian-kanina,

1,1). Ny fifadian-kanina, takarina amin’io heviny io, dia tsy hoe mamela
antsika hifehy ny faniriana sy hanadio ary hanome fahafahana azy bebe
kokoa fotsiny, fa hampivelatra azy koa, mba hitodika aminAndriamanitra
sy hikendry hanatanteraka ny tsara.

Mba hitahirizan'ny fifadian-kanina ny fahamarinany araka ny Evanjely
anefa sy ho afaka aminny fakam-panahy mampiavonavona ny fo dia tsy
maintsy iainana amim-pinoana sy amim-panetren-tena mandrakariva izy.
Mitaky fijanonana hiorim-paka ao anatinny fiombonana miaraka aminny
Tompo izany satria «tsy misy olona na iza na iza tena mifady hanina tokoa
raha tsy hainy ny mivelona amin'nyTeninAndriamanitra» (Benoit XVI, Ka-
tesizy taminny 9 marsa 2011). Amin'ny maha famantarana hita maso ny
finiavantsika ao anaty, miaraka amin'ny fanohanan’ny fahasoavana, hiala
aminny fahotana sy ny ratsy, ny fifadian-kanina koa dia tokony ahitana
endrika fifehezan-tena hafa mikendry ny hananantsika fomba fiaina tsotra
sy mahalala onona satria «ny fihafiana (austérité) ihany no mahatonga ny
fiainantsika kristianina ho marina sy matanjaka» (Md Paul VI, Katesizy ta-
min'ny 8 febroary 1978).

Tiako, araka izany, ny manasa anareo ho amina endrika fifadiana azo
tsapain-tanana saingy mazana tsy dia ankafizin'ny olona loatra: ny fifa-
diana ny teny manafintohina sy mandratra ny namana. Atombontsika
amin’ny fisorohana ny fomba fiteny ka manda ny teny manindrona ny hafa,
ny fitsaratsarana maimaika foana, ny mifosa ireo izay tsy eo ary tsy afaka
miaro tena akory, ny manendrikendrika. Fa miezaha kosa isika hianatra
handanjalanja ny tenintsika sy hamboly hatsaram-panahy: ao anivonny
fianakaviana, amin'ny samy mpinamana, any amin'ny toeram-piasana, ao
aminny tamba-jotra sosialy, any anatin'ny adi-hevitra politika, any aminny
fitaovam-pifandraisana (haino aman-jery), ary eo aminny ankoho-
nam-piainana kristianina. Amin’izay, ho maro amin’ireo teny fankahalana
no hanome ny toerany ho an’'ny teny mitondra fanantenana sy fiadanana.

Miara-mientana

Farany, asongadin’'ny Karemy ny lafiny fiombonana ka miaraka ny rehe-
tra mihaino ny Teny sy manatanteraka ny fifadian-kanina. Manantitranti-
tra io lafiny io amin'ny fomba maro isan-karazany koa ny Soratra Masina.
Ohatra, tantarainy ao aminny bokin’i Nehemia, fa niangona ny vahoaka
mba hihaino ny famakiana ampahibemaso ny Bokinny Lalana, ary nio-

mana ho aminny fiekena ny finoana sy ny fitsahoana mba hanavaozany
ny fanekem-pihavanana taminAndriamanitra tamin'ny alalan’ny fifadian-
kanina (jereo Ne 9,1-3).

Tahaka izany koa, ny paroasintsika, ny fianakaviana, ny fikamba-
nana masina sy ireo firohotana ao aminny Eglizy ary ny ankohonam-
piainan-drelijiozy dia antsoina, mandritra ny karemy, mba hiara-hizotra
hanao izay hahatoga ny fihainoana ny TeninAndriamanitra sy ny fitarai-
nanny mahantra sy ny tany ho lasa endriky ny fiainana iombonana ary ny
fifadian-kanina dia manohana ny fibebahana marina. Ao amin’izany fom-
ba fijery izany, ankoatra ny feon'ny fieritreretan'ny tsirairay dia voakasiky
ny fibebahana koa ny fomba fifandraisana, ny kalitaon'ny fifanakalozan-
kevitra, ny fahafahana hametra-panontaniana amin’ny tena manoloana ny
zava-misy sy hamantatra izay tena mitarika ny faniriana, na eo amin'ny
ankohonam-piangonana misy antsika izany na eo anivonny olombelona
mangetaheta fahamarinana sy fampihavanana.

Ry havana malala, andeha isika hangataka ny fahasoavan’ny Karemy
mba hanokatra ny sofintsika hitandrina kokoa hihaino awAndriamanitra
sy ireo niangaranny vintana. Andeha isika hangataka ny herin'ny fifa-
dian-kanina izay mandalo amin’ny lelantsika ihany koa, mba hanena ny
teny mandratra sy hampitombo ny toerana ho an’ny feon'ny hafa. Ary ny
ankohonam-piainana misy antsika mba ho tonga toerana afa-mandray
ny ny antsoantson’ireo izay mijaly ary ho fihainoana miteraka lalam-
panafahana maro, hahatonga antsika ho kinga sy malina kokoa handray
anjara amin'ny fananganana ny riban’ny fitiavana.

Mitso-drano anareo sy ny fizoranareo aminny lalan'ny Karemy aminny

foko manontolo aho.

Vatikana, 5 febroary 2026, fahatsiarovana an’i Mb Agathe, sady virjiny
no martiry.

